
小匕首歌

作者：王逢　元朝

本作品收錄於《列朝詩集/甲前04》

水晶生苗月牙直，彗芒披雲電流隙。

蟄蛇斷尾短草間，海鶻褪翎霜雪色。

宋斤魯削讓峭刻，金錯錐刀豈其敵。

吳鴻扈稽飛著體，不曾為主開邊鄙。

嗟茲神物久泥滓，用之可以報國士。

檐冰卓箸日黯空，稍玩股掌生雄風。

鮫魚室臥縞帶影，長鈹辟易萬雉墉。

古昔客揕秦王胸，幾仆翠鳳咸陽宮。

由來意氣泰山重，命甘燎毛不旋踵。

誰隳古制鑄小之，佩稱衣冠加珌琫。

我歌三嘆淚滿裾，曹鱄豫聶無時無。

小匕首歌

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

